
Вуджöтiсьыс – Феодор Любимов.

ЮР ÖТIКÖТ

1. Гижöт чужöмись Иисус Кристослöн, Зон Авраамлöн.

2. Авраам чужтiс Исаакöс; Исаак жö чужтiс Иаковöс; Иаков жö чужтiс Иудаöс и воннэзöс сылöн;

3. Иуда жö чужтiс Фаресöс и Зарöс Фамарасянь; Фарес жö чужтiс Есромöс; Есром жö чужтiс Арамöс;

4. Арам жö чужтiс Аминадавöс; Аминадав жö чужтiс Наасонöс; Наасон жö чужтiс Салмонöс;

5. Салмон жö чужтiс Воозöс Рахавасянь; Вооз жö чужтiс Овидöс Рифасянь; Овид жö чужтiс Иессейöс;

6. Иессей жö чужтiс Давид Мувидзисьсö; Давид жö Мувидзись чужтiс Соломонöс Урия иньсянь.

7. Соломон чужтiс Ровоамöс; Ровоам жö чужтiс Авияöс; Авия жö чужтiс Асаöс;

8. Аса жö чужтiс Иосафатöс; Иосафат жö чужтiс Иорамöс; Иорам чужтiс Озияöс;

9. Озия жö чужтiс Иофамöс; Иофам жö чужтiс Ахазöс; Ахаз чужтiс Езöкияöс;

10. Езекия жö чужтiс Манасияöс; Манасия жö чужтiс Амонöс; Амон жö чужтiс Иосияöс; 

11. Иосия жö чужтiс Иехонияöс и воннэзöс сылöн, кöр олiсö Вавилонын.

12. Олöм бöрын Вавилонын: Иехония чужтiс Салофильöс; Салофиль жö чужтiс Зоровавельöс;
13. Зоровавель жö чужтiс Авиудаöс; Авиуда жö чужтiс Елиакимöс; Елиаким чужтiс Азорöс;

14. Азор жö чужтiс Садокöс; Садок жö чужтiс Ахимöс; Ахим жö чужтiс Елиудаöс;

15. Елиуд жö чужтiс Елеазарöс; Елеазар жö чужтiс Матфанöс; Матфан жö чужтiс Иаковöс;

16. Иаков жö чужтiс Иосифöс, айкаöс Мариамлöн, сы пытшсянь чужис Иисус нима Кристос.

17. Быдöнныс жö увтыррез Авраамсяняс Давидöдз увтыррез дас нёль; и Давидсянь кöр йöз олö Вавилонын, увтыррез дас нёль; и олöмсянь Вавилонын Кристосöдз увтыррез дас нёль.

18. Иисус Кристослöн чужöм сiдз вöлi. Ки кутöм вöлi сы Мам Мариялöн Иосифлö. Одзжык кöр эз олö нiя тшöтш, адззасис сiя сьöкыт гыркöн Вежа Ловсянь.

19. Иосиф жö айка сылöн вежöра вöлi, эз думайт сiйö явитны, гажалiс гусьöн чапкыны.

20. Эсiйö кöр думайтiс, сэк Ангел Енлöн вöтын мыччисис сылö висьтасикö: «Иосифö, Давид зонö, эн пов босьтны Мариам, иньсö тэнчит, чужöма сылöн гыркын эм Вежа Ловсянь.

21. Чужтас жö зонöс, и ним сетан Сылö Иисус: Сiя видзас отирöс ассис греххезсянь нылöн».

22. Эсiя жö быйкöп вöлi, мед лоас висьталöм Енсянь Пророкöн шуöма:

23. «Ныв гыркас босьтас, и чужтас зонöс, и сетасö ним Сылö Еммануил, кöдiя мöднёж эм: Ен миянкöт».
24. Чеччис жö Иосиф онсянь, керис кыдз тшöктiс сылö Ангел Енлöн, и босьтiс иньöс ассис, 
25. И эз тöдчы сыкöт, кытчöдз чужтiс ассис зонöс одзза чужöмöс, и сетiс Сылö ним: Иисус.

ЮР МÖДIКÖТ

1. Кöр Иисус чужис Иудейскöй Вифлеемын, сы луннэзын Иудеяын вöлi царь Ирод; сэки тöдiссез асывсянь воисö Иерусалимö, юасьöны:
2. «Кытöн жö чужис Мувидзись Иудейскöй? Адззылiмö кöдзыв Сылöн асылын и воимö юрбытны Сылö».
3. Кылiс Ирод Мувидзись, повзис и быйкöп Иерусалим сыкöт.
4. И öктiс быйкöп ыджыт Архиерейезöс и гижöт лыддиссезöс отирлiсь, юалiс нылiсь: «Кытöн Кристос чужö?».

5. Нiя жö висьталiсö сылö: «Иудейскöй Вифлеемын, сiдз бö гижöма эм одз висьталiссезöн:

6. “И тэ, Вифлеемö, му Иудалöн, немында учöтжык эм видзöммезын Иудалöн; тэ пытшкись петас новйöтлiсь, кöдiя веськöтас менчим отир Израильöс”».

7. Сэки Ирод гусьöн корис тöдiссезöс и тöдны гажалiс ны дынсянь кад мыччисьöм кöдзывлöн.
8. И ыстiс нiйö Вифлеемö, висьталiс: «Лэдзчö и тöдö бытшöмика Зон йылiсь; кöр жö адззатö, меным висьталö, медбы и ме муна, юрбыта сылö».

9. Нiя жö кывзiсö Царöс, мунiсö; сы пора кöдзыв, кöдiйö адззылiсö асылын, мунö ны одзын; кыдз воис и сувтiс сы весьтö, кытöн вöлi Зон.
10. Адззисö жö кöдзывсö, гажöтчисö вель öддьöн.

11. Воисö керкуö, видзöтiсö Зонöс Сылöн Мария мамкöт, и уськöтчöмöн юрбытiсö Сылö; и осьтiсö кудоккез ассиныс, вайисö Сылö козиннэз: зарни, ливан и смирна.

12. И юöр босьтiсö вöтын не кежны Ирод дынö, мöдiк туйöн бертiсö ас горт ладорö.

13. Кыдз жö нiя мунiсö, сэки Ангел Енлöн вöтын мыччисис Иосифлö, висьталiс: «Чеччы, босьт Зонöс и мам Сылöн и пышшы Египетö и ов сэтöн кытчöдз висьтала тэныт: ибö гажалö Ирод кошшыны Зонöс и вийны Сiйö».

14. Сiя жö чеччис, босьтiс Зонсö и мам Сылöн ойнас, и мунiс Египетö.

15. И олiс сэтчань Ирод кулöмöдз; ась воас шуöм Енсянь Пророкöн висьталöм: «Египетсянь кора Зонöс менчим».

16. Сэки Ирод видзöтiс, што бöбöтöм вöлi тöдiссезсянь, öддьöн лöгасис и ыстiс вийны быд челяддезöс, кöдiя вöлiсö Вифлеемын и гöгöр царствасис, кык годсянь и учöтжыккезöс, видзöтiс, кыдзи висьталiсö тöдiссез.
17. Сэки лоис шуöм Еремия Пророкöн висьталöм:

18. «Шы Рамаын кылöм вöлi, бöрдöм и норасьöм и синваыс уна; Рахиль бöрдiс аслас челядь понда, и эз гажав öвсьыны, ибö нiя эз вöлö».

19. Ирод кулöм бöрын жö Ангел Енлöн вöтын казьмöтчис Иосифлö Египетын

20. И шуис: «Чеччы, босьт Зон и мам Сылöн и мун Изралильскöй муö, ибö кулiсö кошшиссез лов Зонлöн».

21. Сiя жö чеччис, босьтiс Зон и мам сылöн, и воис Израильскöй муö.
22. Кылiс жö, што Архелай царствуйтö Иудеяын Ирод ай местаын, повзис мунны сэтчань; юöр жö босьтiс вöтын, мунiс Галилейскöй муэзö.

23. И воис, селитчис карын, Назарет нимаö: ась воас висьталöм Пророккезöн: «Мед назорей нимьясяс».

ЮР КУИМÖТ

1. Ны луннэзö жö воис Иоан пыртiсь, велöтö Иудейскöй пустыняын, 
2. Висьталö: «Каитчö, воис бö небеснöй царства».
3. Сiя бö эм шуöм Исай Пророкöн, висьталiкö: «Кыв горöтчöмыслöн пустыняын, заптö туй Енлöн, веськыта керö ёррез Сылöн.

4. Ачыс жö Иоан новйис ассис паськöм верблюд вурунiсь, и кучик кушакöн кушакасис, сёйöм жö сылöн вöлi пуиввез и вöр ма.
5. Сэки воисö сы дынö Иерусалимаэз, и быдöс род Иорданскöйез.
6. И пыртчисö сысянь Иорданын висьтасикö ассиныс греххезöс.
7. Видзöтiс жö Иоан вель уна фарисейез да саддукейез локтöммезсö пыртчöм вылö сы дынö, висьталiс нылö: «Ехидналöн чужöммез, кин висьталiс тiянлö пышшыны локтансянь лöгись?

8. Керöте жö бур удж достоин каитчöмись.

9. И эд пондö шуны ас пытшкын “Айöс имейтамö Авраамöс”; висьтала тiянлö: вермас Ен этая иззэзсис сетны челяддезöс Авраамлö.

10.Ужö бö и чер пу вуж бердын куйлö; быд пу, кöдiя оз сет бур плод, керасьö и биö чапкисьö.

11. Ибö ме пырта тiянöс ваöн исповедывайтчöмыс понда, воись жö ме бöрын месся вынажык эм, сылö жö недостоин сопоггезöс нöбöтны. Сiя тiянöс пыртас Вежа Лолöн и биöн.

12. Сы киын зыр сылöн, чышкöтас му ассис и öктас ас шогдi жытница пытшкö, киллез жö сотас кусöттöм биöн».

13. Сэк воис Иисус Галилеясянь Иордан вылö Иоан дынö пыртчыны сысянь.

14. Иоан жö эз лэдз сiйö и шуö: «Ме кора пыртчыны Тэсянь, а Тэ локтан ме дынö», 
15. Отвечайтiс жö Иисус, шуис Сылö: «Сiдзи колö миянлö керны быд правдасö». Сэк лэдзö ас дынö Сiйö.

16. И пыртчöмыс бöрын Иисус петiс ваись, и сэк оссисö сылö енвевттэз, и видзöтiс Вежа Лов лэдзчöмöс, кыдзи дыдi локтöмöс Сы вылö.

17. И се, глас енвевтiсянь шуö: «Сiя эм Меям зонiньöй, сы понда благоволита».
ЮР НЁЛЬÖТ
1. Сэки Иисус нуöтöм вöлi Лолöн пустой местаö пöрьясьöм понда кульсянь.

2. И видзалiс нёль дас лун и нёль дас ой; бöртi жö тшыгьялiс.

3. И воис сы дынö пöрьясись, шуö: кыдзи Зон эм Енлöн, тшöкты: ась энiя иззэз няннезöн лоасö.

4. Сiя жö паныт шуис: гижöм эм, не öтiк няньöн ловья морт лоас, но быдся петан кылöн öмись Енлöн.

5. Сэки нуöтiс Сiйö куль вежа карö и сувтöтiс сiйö вичку перила вылö.

6. И шуö сылö: кыдзи Зон Тэ Енлöн, уськöтчы улö, гижöма эм: ас Ангеллэзлö тшöктöм Тэнö видзöтны, и ки вылö босьтасö Тэнö, медбы некöр Тэ он дойд из бердö кок Тэнчит.

7. Шуис жö сылö Иисус, бöра гижöма эм: эн пöрьяв Ен Кристоссö тэнчит.

8. Бöра нуöтiс Сiйö куль öддьöн ыджыт керöс вылö и мыччалiс Сылö быд царствоэз Мирлiсь и ошкöмöс нылöн.

9. И шуö Сылö: энiйö быдöс Тэит сета, кыдзи уськöтчитöн юрбытан Меным.

10. Сэки шуис сылö Иисус: мун Ме сьöрын, сатана; гижöм эм, Ен Кристослö юрбыт айыс и Сiйö öтiкöс кывзы.
11. И сэки колис Сiйö куль; и сы пора жö Ангеллэз воисö и пондiсö кылзыны Сылö.

12. Кылiс жö Иисус, бытьтö пö Иоан кутöм вöлi, мунiс Галилеяö.

13. И колис Назарет, воис и дыр олiс Капернаумын, матын морё дынын, места Завулонскöй и Неффалимскöйезын.

14. Ась лоас висьталöм Исай Пророкöн шуöм:

15. Му Завулонскöй, и му Неффалимскöй матын морё дынын Иордан сайын.

16. Галилея род, отир пукалiсь пемытын, адззылiс ыджыт югыт, и пукалiссезлö бокын и вечнöй смертын, югыт нылö петiс.

17. Сысянь пондiс Иисус велöтны и висьтавны: каитчö тiйö, воис бö царства небеснöй.

18. Ветлiкас  жö Галилейскöй морё дынын, адззис кык вонöс, Симонöс Петра нимаöс и Андрейöс, вон сылöн, нiя вöтисö кулöммез морёö; ибö вöлiсö чери кыйиссез.

19. И шуö нылö: мунö мекöт, и кера тiянöс морт кыйиссезöн.

20. Нiя жö сэки колисö кулöммезсö, сыкöт мунiсö.
21. Сэтчин мунiкас адззис мöдiк кык вон Иаков Зеведейезöс и Иоан, вон сылöн, пыжын Зеведей айыскöт нылöн, вочлöны кулöммезöс ассиныс, корис нiйö.

22. Нiя сы пора жö колисö пыж и айсö ассиныс, сыкöт мунiсö.

23. И ветлöтöмöн быйкöп Галилеясö Иисус велöтiкö öксьöммезын нылöн и висьталiкö вежа кыв Царстволöн, веськöтö быд висян и быд язва отирын.

24. И лэдзасис Сы понда ошкöм быдöс Сирияын; и вайисö Сы дынö быдöннысö висьöммезсö разнöй висяннэзöн, недужнöйезсö, мывкыдтöммезсö, и ветлöтiссезсö ойшöрас,  и расслабленнöйезсö, и веськöтiс нiйö.

25. И сы бöрын мунiсö вель уна отиррез Галилея, и дас каррезсянь, и Иерусалимсянь и Иудеясянь и быйкöп Иордан сайись.

ЮР ВИТÖТ

1. Адззикö жö отиррезöс, кайис керöс вылö и пуксис сэтöн, воисö Сы дынö велöтчиссез сылöн.

2. И осьтiс öм ассис, велöтiс нiйö, висьталiкö:

3. Бурöсь кушшез Лолöн, ибö нылöн эм царствö небеснöй.

4. Бурöсь бöрдiссез; ибö нiя гажöтчасö.
5. Бурöсь рамöсь; ибö нiя наследуйтасö олан му.

6. Бурöсь тшыггез и кошшиссез веськыт олöм; ибö нiя пöтасö.

7. Бурöсь рамöсь; ибö нiя милуйтчасö.

8. Бурöсь сöстöмöсь сьöлöмöн; ибö нiя Енöс адззасö.

9. Бурöсь бытшöма кериссез овны мукöдöс; ибö нiя челяддез Енлöн нимьясясö.

10. Бурöсь вашöтöммез правда понда; ибö нылöн эм царствö небеснöй.

11. Бурöсь эмöсь тiйö, кöр видасö тiянöс и вашöтасö и висьталасö быйкöп умöль кыв весь тiян вылö Ме понда.

12. Ошшасьö и гажöтчö; ибö мед тiян вель ыджыт енвевт вылын; сiдз жö вашöтiсö пророккезсö, кöдiя вöлiсö одзтi тiянся.

13. Тiйö эм сов мулöн: кыдзи сов тшыкас, мыйöн соласяс; некытчö сэсся оз ни туй, тольконо чапкыны колас, и отир коккезнас пондасö талявны.

14. Тiйö эм югыт отирлöн; оз вермы кар дзебсьыны керöс вылын сулалöм.

15. И öзтöм масiсь, оз сувтöтö сiйö вевт увтö, но подсвечник вылö, и югыт адззасö быдöнныс, кöдiя керкуын эмöсь.

16. Сiдзи ась югдöтчасö тiян югыт морттэз одзын, адззасö бур тiян уджжез и ошкасö айöс тiян, кöдiя енвевтын.

17. Эдö думайтö, якö воин немтöг керны закон али пророккезöс; эз возоритны, но веськöтны.
18. Истиннö бö висьтала тiянлö: чожажык оз ло енвевт и му; пас некутшöм али учöтик черта законсянь öшас, кысянь быдöс лоас.

19.  Кöдiя кыдзи неуна вежас öтiк тшöктöмсö, кöть учитикö, и велöтас сiдзи морттэзöс, учöтöн лоас небеснöй царстваын.

20. Шуа тiянлö: овны пондатö, кыдзи книжниккез и фарисейез: одö лоö небеснöй царстваын.

21. Кылiтö, якö висьталöм вöлi важын айезлö: эн вий, кöдiйö кыдзи вияс, колö судитны сiйö.

22. Ме жö шуа тiянлö, якö быд лöгасись ас вон вылö весь, судитны сiйö усьö; кöдiя жö кыдзи шуас ас вонлö: «умöльвиясян», усьö сiйö йöз дырни судитны, а кöдiя шуас «урöд», усьö сылö мука вечнöй.

23. Кыдзи жö ваян кутшöм кöсйöм вичкуö, и сэтöн тöдвылö усяс, якö вон тэнат лöгалö тэ вылö, 

24. Коль сэтöн вайöм вичкуын и мун миритчы воныскöт, и сэки лок, вай кöсйöмсö.

25. Тэят недруггезкöт миритчы чожажык, медбы тэнö эз сетö судьялö, а судья тэнö тшöктас слугалö пуксьöтны тюрьмаö.
26. Истиннö шуа тэныт, он пет сэтiсь, кытчöдз он сет быйкöп долгсö.

27. Кылiтö, якö висьталöм вöлi важжезлö: эн гезъясь аслат киндзя йöз инькöт.

28. Ме жö шуа тiянлö: якö быдöс, кöдiя видзöтас йöз инь вылö, медбы сыкöт гезъясьны, то ужö гезъясис сыкöт ас сьöлöмын.

29. Кыдзи жö веськыт син тэнат бöбöтчöмö воштö, гуддьышт сiйö и чапкы ас дынсит, кокнитжык тэныт эм, ась öшас öтiк тор тэсянь, а не быдöс мыгöр тэнат чапкöм лоас вечнöй биö.

30. И кыдзи веськыт ки тэнат бöбöтчöмö тэнö воштö, керышт сiйö, и ас дынсит чапкы, кокнитжык бö тэныт эм, ась öшас тэсянь öтiк тор, а не быдöс тэнат мыгöр чапкöм лоас вечнöй мукаö.

31. Висьталöм жö вöлi, кыдзи кöдiя ассис инь чапкас, ась сетас сылö лэдзан гижöт.

32. Ме жö шуа тiянлö, якö быд лэдзись ассис инь не кылöм понда, што пö сiя закон öштiс, сiя тшöктö сiйö закон öштыны, и кöдiя сы вылö гöтрасяс, сiя беззаконничайтö.

33. Бöра кылiтö, якö висьталöм вöлi важжезлö: не бöбöтчöмöн ёрдчы, сетан жö Енлö тэнат ёрдчöмöс.

34. Ме жö висьтала тiянлö не ёрдчыны берсяöн. Не енвевтöн, ибö сiя эм пуксян Енлöн;

35. Не муöн, ибö сiя эм кокувт Сылöн; не Иерусалимöн, ибö кар сiя эм ыджыт царьлöн;
36. Ни жö тэнат юрöн ёрдчы, ибö он вермы, öтi юрситылöп чочкомö али сьöд керны.

37. Ась жö лоас тiянлö ёрдчöм: эй, эй, ни, ни; мöд жö нёж сэсся ёрдчыны кульсянь эм.

38. Кылiтö, якö висьталöм вöлi: син син понда и пинь пинь понда.

39. Ме жö тiянлö тшöкта не кутчисьны паныт обидчиклö; но кин кыдзи тэнö вартас веськыт пельдынö, бергöт сылö и шульга ладорсö.

40. И гажалiсьлö тэкöт судитчыны, и дукöс тэнчит босьтны, сет сылö и йöрнöссö.

41. И кыдзи кин тэнö нуöтас тшöтш мунны öтi верста, мун сыкöт и кык.

42. Корисьлö тэнчит сет, и гажалiсьлö тэсянь одзöстны.

43. Кылiтö, якö висьталöм вöлi: любит соседсö ассит и быд бур мортöс, эн тöдчы тэят враггезкöт.

44. Ме жö тшöкта тiянлö: любитö тiян враггезсö, благословитö тiян ёрдчиссезсö, бур керöте миян лёк кериссезлö, и кевмö умöль кериссез понда тiянлö, и вашöтiссез понда тiянöс.
45. Медбы лоатö зоннэз тiян айлöн, кöдiя эм енвевтын, якö ас шондiöн югьялö лёккез вылö и буррез вылö, и зэрö праведнöйез вылö и неправеднöйез вылö.

46. Кыдз любитатö тiянöс любитiссез, кутшöм мед тiянлö: и мытаррез не сiйö жö ли керöны.

47. И кыдзи окалатö тольконо тiян друггезсö, мый унажык кератö; и лöггез не сiйö жö керöны?
48. Лоатö убö тiйö бурöсь, кыдз енвевтын Ай тiян бур эм.

ЮР КВАТЬÖТ

1. Вежöртö, ас бур удж эд керö йöз дырни, адззöмöсь лоатö нiйöн; кыдзи жö не сiдз, мед босьтö тiян Айсянь, кöдiя енвевтын.

2. Кöр бур удж керан, эн ошьясь ас одзын, кыдз лицемеррез керöны öксьöммезын уна йöз дырни, медбы ошкöмöсь вöлi нiя морттэзсянь. Истиннö шуа тiянлö, босьтасö ас мед.

3. Тэ кыдзи керан бур удж, эз тöд бы шульга ки тэнат, мый керö веськыт ки.

4. Кыдзи лоас бур удж тэнат суськöмöн; и Ай тэнат адззас суськöмтö. Сiя сетас тэныт казялöмöн.

5. И кöр кевман, эн ло, кыдзи лицемеррез, кöдiя любитöны öксьöммезын унаэз дырни, туй дорын сулалiкö кевмыны, медбы казьмöтчыны морттэзлö; истиннö шуа тiянлö, якö эсiя эм мед нылöн.

6. Тэ жö кöр юрбытан, пыр ас чомьяс и пöднав ыбöстö тэят, юрбыт Айлö тэят суськöмöн, и Ай тэнат адззикö суськöмöн, сетас тэныт казявмöн.

7. Кевмикö жö уна эд шуö, кыдзи язычниккез; ибö думайтöны, якö уна ас лыддьöмöн кылöмöсь лоасö.
8. Эд подобитчö нылö: тöдö Ай тiян, мый коратö, одзжык тiян кевмöм киндза. 

9. Эдз юрбытö тiйö: Айö менам, кöдiя эм енвевтын, ась вежа лоас ним Тэнат; 

10. Ась воас царствоыт Тэнат; ась лоас сiдз, кыдз гажалан и Енвевтын и му вылын.

11. Нянь миян быдлунся сет миянлö талун

12. И коль миянлö одзöссэзсö миян, кыдзи и мийö колям миян одзöстiссезлö.

13. И эн вайöт миянöс пöрьясьöмö, но избавит миянöс кульсянь. Якö Тэнат эм царство, и вын, и ошкöм быддырни. Аминь.

14. Кыдзи жö колятö морттэзлö умöль керöммезсö нылiсь, коляс и тiянлö Ай тiян енвевтын.

15. Кыдзи жö од лэдзö морттэзлö умöль керöммезсö нылiсь, и Ай тiян оз лэдз умöль керöммез тiянлiсь.

16. Кöр жö видзалатö, эд лоö бöбöтiссезöн лицемеррез кодь: мыччалöны ас рожаэз умöльтчöмöн, медбы морттэз орталiсö видзалiссезöн; веськыта шуа тiянлö, якö бостасö ас мед.

17. Тэ жö видзалiкö мавт юртö и рожатö миссьöт.

18. Медбы не казьмöтчыны морттэзлö видзасисьöн, но ас Айлö, кöд одзын суськöмöн, и Ай тэнат адззикö мыччасьтöмöн сетас тэныт казялöмöн.
19. Эд öктö ас понда эмбур му вылын, кытöн гаг и скöр сiсьтö, и кытöн гуссез гарйисьöмöн гусялöны.

20. Öктö жö аслыныт эмбур енвевтын, кытöн не гаг, не скöр оз сiсьтö, и кытöн гусясиссез оз гарйö и оз гусялö.

21. И кытöн эм тiян эмбур, сэтöн лоас и сьöлöм тiян.

22. Югдöт мортлö эм син; кыдзи жö лоас син тэныт югыт, быйкöп яй тэнат сöстöм лоас.

23. Кыдзи жö син тэныт лукав лоас, быдöс яй тэнат пемыт лоас. Кыдз югыт, кöдiя эм тэ пытшкын, пемыт эм, то ачыс пемыт кутшöм сэк лоас.

24. Некин жö вермас кык господинлö уджавны: либö öтсö любитас, а мöдсö видас, либö öтсö кывзас, а мöдсö оз понды кывзыны. Од вермö Енлö уджавны и мамоналö.

25. Сiйöн шуа тiянлö: эд тöждiсьö тiян лолöн, мый сёйны, али мый юны: не тiян мыгöрöн мыйöн пасьтасятö; не ыджытжык я эм лов сёйöм киндза и мыгöр паськöм киндза.
26. Видзöтö лэбалан кайез вылö, кöдiя оз кöдзö, оз вундö, и оз öктö житничаэзö, и Ай тiян небеснöй нiйö вердö, не тiйö ли вель бытшöмжыкöсь ны киндза.

27. Кин жö тiянiсь тöждiсись вермас содтыны ас мыгöрлö гырддза öтiк.

28. И паськöм понда мый тöждiсятö, видзöтö ыб цветтэз вылö, кыдз быдмöны: оз уджалö и оз печкö.

29. Шуа жö тiянлö, якö не Соломон ас славаын пасьтасьлiс, кыдз öтiк ныись.

30. Кыдз жö турун видз вылын, талун эм, ашын жö горö чапкисьö, Ен сiдз пасьтöтö, то не унажык я тiянöс, етша веритiссез.

31. Эд тöждö, шуöмöн, мый сёям али мый юам, али мыйöн пасьтасямö.

32. Быйкöп нiйö невернöйез кошшöны; тöдö Ай тiян небеснöй, мый тiянлö колö.
33. Кошшö жö одзжык царствö Енлiсь и правдасö Сылiсь, и эсiя быйкöп сетсяс тiянлö.

34. Эд тöждiсьö ашынiсь: ибö ашыныс ас понда тöждiсьö; тырмас лунлö лёк сылöн.

ЮР СИЗИМÖТ

1. Эдö судитö, да не судитöмöсь лоатö.

2. Кöдiйöн судöн судитатö, судитасö тiянöс, и кöдiйöн мераöн меряйтатö, меряйтасö тiянлö.

3. Кыдз жö адззан увтор, кöдiя синын ас вонытлiсь, а кер жö, кöдiя эм аслат синын, он кыв.

4. Али кыдз шуан ас вонлö: сувтчы жö ме шедта увтортö син пытшкись, а ас синын бергалö.

5. Лицемер, одзжык шедты кертö ас синсит, и сэк адззан шедтыны увтор ас вон синсит.

6. Эд сетö вежасö поннэзлö, эд чапкö дона иззэз порссез одзö, эзö талялö бы нiйö ас коккезöн и бергöтчикö нетшкасö тiянöс.

7. Корö, и сетсяс тiянлö; кошшö, и адззатö; стукöтö, и оссяс тiянлö.

8. Быдöн корись босьтö, и кошшись адззö, и стукöтiсьлö оссьö.

9. И кин эм тiянсянь морт, кöдiя, кыдзи корис сылöн зон нянь, сетас я сылö из.

10. Али корас чери, сетас сылö змейöс.
11. Кöть убо тiйö пöрьясиссез, однакö кужатö сетны бур корöммезсö ас челядьлö, то вель унажык Ай тiян небеснöй сетас корöммезсö кориссезлö Сы дынiсь.
12. Быдöс убö, мый кыдзи гажалатö, медбы керöны тiянлö морттэз, сiдз и тiйö керö нылö. Эсыын эм закон и пророккез.

13. Пырö дзескыт ыбöсö, ибö ота ыбöс и паськыт туй нуöтö пагубаö, и уна эмöсь пыриссез сы туйöн.

14. Но векни ыбöс и дзескыт туй нуöтö вечнöй бур оланö, и етша сэтшöммез эмöсь, кöдiя адззöны сiйö.
15. Бережитчö жö бöбöтiсь пророккезсянь, кöдiя вовлöны тiян ордö баля паськöмын, пытшсянь нiя эмöсь кöиннэз и гусясиссез.
16. Ны уджись тöдатö нiйö, босьтö я тернсянь грозддесö али порськоксянь смокваэзсö.

17. Сiдзи быд бур пу бур плоддэзсö чужтö, а умöль пу умöль плоддэзсö чужтö.

18. Оз вермы бур пу умöль плоддэзсö чужтыны, и умöль пу бур плоддэзсö чужтыны.

19. Быд убö, кöдiя оз чужты бур плоддэзсö, кералöны сiйö и би пытшкö чапкöны.

20. Сы сьöртi тöдатö нiйö, ны плодсянь.

21. Не быдöн шуись Меным Енö! Енö! пырас небеснöй царстваö, но керись воля Меям Айлiсь, кöдiя эм енвевтын.

22. Унаэс шуасö Меным сiя лун: Енö! Енö! не Тэнат я нимöн пророчествуйтiмö и не Тэнат я нимöн кульлезсö вашöтiмö, и не Тэнат я нимöн уна чудесаэзсö керимö.

23. И сэк висьтала нылö, якö некöр жö тöдi тiянöс. Мунö Месянь, грех кериссез.

24. Быдöн убö, кöдiя кылö энiйö Менчим кыввезсö, и керö нiйö, верстайта сiйö вежöра морткöт, кöдiя керис аслыс керку из вылын.

25. И усис зэр, и ыждiсö ваэз, и лэбисö тöввез, и пыксисö сiя керку дынö, и эз усь: ибö обложитöм из вылын вöлi.
26. И быдöн, кылiсь эсiя кыввез менчим и оз кер нiйö, верстайтчас бöб морткöт, кöдiя керис ассис керку песöк вылö.

27. И усис зэр, и ыждiсö ваэз, и лэбисö тöввез, и пыксисö сiя керку дынö, и усис, и вöлi сiя уна жугалöм.

28. Бöртi жö, кöр дугдiс Иисус эсiйö кыввез шуны, дивитчисö йöззэз Сы велöтöм понда.

29. Велöтiс нiйö, якö начальник, а не якö гижöт лыддиссез и фарисейез.

ЮР КЫКЬЯМЫСÖТ

1. Лэдзчикö жö Сылö керöс вывсянь сы бöрын локтiсö уна йöззэз.

2. И сэтчö локтiс прокаженнöй, юрбытiс Сылö шуикö: «Енö, кыдзи гажалан, верман менö веськöтны».

3. И нюжöтiс Иисус кисö, павкöтiс сiйö шуöмöн: «Гажала. Веськöтчы». И сы жö пора веськалiс сы вылын проказа.

4. И шуис сылö Иисус: «Видзöт, некинлö эн висьтав, но мун поплö казьмöтчы, и вай приклад, кыдз тшöктiс пророк Моисей свидетельство понда нылö».

5. Воикö жö Сылö Капернаумö, локтiс Сы дынö начальник, кевмис Сылö, и шуö:
6. «Енö, слуга менам куйлö гортын расслаблен, öддьöн шогалö».
7. И шуис сылö Иисус: «Ме воа, веськöта сiйö».

8. И висьталiс начальник, шуö Сылö: «Енö, ме абу достоин, ме гортö Тэныт воны, но только кыв шу, и веськалас слуга менам.

9. Ибö и ме морт подвластнöй, и эм ме ки вылын воиннэз, и шуа сылö мун, и мунö; и мöдiкö лок, и локтö; и менам слугаö: кер эсiйö и керас».

10. Кылiс жö Иисус, дивитчис и шуö: «Истиннö шуа тiянлö, не Израильын сэтшöм вера адззисис.

11. Шуа жö тiянлö, якö уна асывсянь и рытсянь локтасö и водасö Авраамкöт, Исааккöт и Иаковкöт царства небеснöйын.

 12. Зоннэз жö царствалöн вашöтöмöсь лоасö тьма кромешнöйö, сэтöн лоас бöрдöм и пиннезöн гырчикайтöм».
13. И шуис Иисус сöтниклö: «Мун, и кыдзи веруйтiн, ась лоас тэныт». И веськалiс слуга сылöн сы часын.
14. И воис Иисус Петров керкуö, адззис сылiсь тёща явислаöн куйлiкö. 
15. И павкöтчис сы ки бердö, и колис сiйö биа висьöм; и чеччис и служитiс Сылö.

16. Сёр жö вöлi, вайöтiсö уна бесноватöйез, и вашöтiс куллезöс нылöн, и быдöс висяннэзöс, и веськöтiс.

17. Ась лоас висьталöм Исай пророкöн этая кыввезöн: Сiя недуггез миянчиным босьтас, и висяннэз нöбöтас.

18. Адззис жö Иисус уна йöзöс ас гöгöр, тшöктiс мунны велöтiссезлö мöд местаö.

19. И воис öтi гижöт лыддись, шуис Сылö: «Велöтiсьö! Муна Тэкöт, кытчö Тэ мунан».

20. Иисус жö висьталiс сылö: «Руччез нораэзсö имейтöны, и лэбалан кайез поззэзсö, но Зон жö Енлöн не имейтö кытчö юрсö мышкыртны».

21. Мöдiк жö велöтчиссезсянь Сылöн шуис Сылö: «Енö! Лэдз менö одзжык мунны и дзебны ассим айöс».

22. Иисус жö шуис сылö: «Мун Ме сьöрам, и коль кулöммезсö дзебны ассиным кулöммезöс».

23.  И пырикö Сылö корабö, Сы сьöрын мунiсö велöтчиссез Сылöн.
24. И сэки ыджыт чудо вöлi морёын, якö ужö кораблö вевттисьны волнаэзöн; Сiя жö сы пора узис.
25. И локтiсö велöтчиссез Сылöн, саймöтiсö Сiйö, шуисö: «Енö! Милуйт миянöс, вöямö».

26. И шуис нылö: «Мыля повзитö тiйö, маловеррез». Сэк чеччис, тшöктiс дугдыны тöввезлö и морёлö, и вöлi ыджыт лöнь.

27. Морттэз жö дивуйтчисö, шуисö: «Кин эм Сiя, якö и тöввез и морё кывзöны Сiйö», 

28. И воикö Сылö мöдлапöлö, сторона Гергесинскöйö, панытасисö Сыкöт кык кульöн видзöммез, шойнаннэзсянь петiсö, öддьöн бöбöсь, и сы понда некин эз вермы сiя туй кузя ветлöтны.

29. И нiя горöтчисö, шуöны: «Мый Тэит миян дынöдз, Иисусö, Зонö Енлöн; воин татчö одзжык мучитны миянöс».

30 Вöлi жö не ылын сысянь уна порсь кельöп паситчисö.

31. Куллез жö кевмöны Сылö: «Кыдзи вашöтан миянöс, тшöкты миянлö мунны порсь кельöпö».

32. И шуис нылö: «Мунö!» Нiя жö петiсö, мунiсö порсь кельöпö; и сэки öддзис быдöс порсь кельöп берег дор кузя морёö, и вöйисö ва пытшкас.

33. Пастуххез жö котöртiсö и воисö городö, висьталiсö быдöс, и куллезöн видзöмись йöзiсь.
34. Сэк быдöн гöрöд петiс паныт Иисуслö, и адззисö сiйö, кевмисö, медбы мунiс ны мусянь.

ЮР ÖКМЫСÖТ

1. И пырис корабö, бöр видзис и воис ас городö.

2. Сэтöн вайисö Сылö расслабленнöй, одöр вылын куйлöм; и видзöтiс Иисус вера нылöн, шуис расслабленнöйлö: «Надейтчы, зонö, лэдзасьöны греххез тэят».

3. И сэки мукöдыс лыддиссезсянь шуисö ас коласас: «Сiя енöс хулитö».
4. Иисус жö тöдiс думаэз нылiсь, висьталiс: «Мыля тiйö думайтатö умöль тiян сьöлöммезын?

5. Мый кокнитжык висьтавны я, лэдзасьöны тэныт греххез, али шуны: чеччы и ветлöт.

6. Медбы тiйö тöдiтö, Зон мортлöн имеитö воля му вылын лэдзавны греххезöс: чеччы, босьт тэнчит одр, и мун ас гортö!»

7. И сiя чеччис, босьтiс ассис одр и мунiс ас гортö.

8. Йöз жö адззылiсь эсiйö, дивитчис и ошкис Енöс, сетöм сэтшöм власть морттэзлö.

9. Мунiкö сысянь Иисус адззис пукалöм сборщик мортöс, нима Матфейöс, шуис сыö: «Мун Ме сьöрö!». И сiя чеччис, мунiс Сы сьöрö.

10. И кöр Иисус пукалiс сы керку пызан сайын, сэки воисö унаэз мытаррез и грешниккез, и пукалiсö Иисускöт и сылöн велöтчиссезкöт.
11. Фарисейез сiйö адззисö, шуисö велöтчиссезлö: «Мый понда тiян Велöтiсь мытарь да грешниккезкöт сёйö и юö?»

12. Иисус жö кылiс сiйö, висьталiс нылö: «Не ённэзлö колöм лекарь, но висьöммезлö.

13. Мунö, велöтчö, мый сiя эм: молитва виччися, а не öбед. Ибö Ме вои не праведниккезсö, но грешниккезсö корны каиччöмыс понда».

14. Сэки вовлöны Сы дынö велöтчиссез Иоанлöн, висьталöны: «Мыля мийö и фарисейез уна видзаламö, а тiян велöтчиссез озö видзалö?»

15. Иисус шуис нылö: «Кöр гозъя гöссез гажтöмтчöны, кытчöдз нылöн гöтрасись эм? Но воасö луннэз, кöр боссяс ны дынсянь гöтрасись, и сы пора пондасö видзавны.

16.  Некин оз вурö виль дöмас важ паськöм дынö: ибö виль дöмас косялас паськöмсянь, и осьта лоас ыджытжык важ киндзя.

17. Сiдз жö оз кисьтö виль вина важ меххезö, а кыдзи не сiдз, косяласö меххез, и вина киссяс, и меххез öшасö; но виль вина кисьтöны вильö меххезö, и бережитчасö кыкнанныс».
18. Кöр сiя шуис эсiйö нылö, некин начальниккезсянь воис, и юрбытiкö Сылö, шуис: «Ныв меям öнi куйлö, пукты сы вылö Тэят ки, и сiя ловья лоас».

19. И чеччис Иисус, сы сьöрö мунiс и велöтчиссез Сылöн.

20. Сэтöн инь висьöм вир петöмöн дас кык год, бöрсяняс локтiс, сибöтчис пон паськöм бердö Сылöн.

21. Ибö ас кежас шуис: «Кыдзи толькöнö сибöтча Сы паськöм дынö, веськала.

22. Иисус жö бергöтчис и адззылiс сiйö, шуис: «Надейтчы, нылö; вера тэят милуйтiс тэнö». И сы пора инь веськалiс.

23. И кöр воис Иисус керкуö, сы начальник дынö, и видзöтiс пöлясьöммезсö и отир бöрдiссезсö.

24. Сэки шуис нылö: петö керкуись, ибö ныв абу кулöм, а узьö. И сералiсö Сы вылын.

25. Кöр отиррез вöлiсö ыстöмöсь, Сiя пырис, босьтiс сылiсь ки, и ныв ловзис. 

26. Новйöтчис юöр эсiя муöт сiйöн.

27. Кöр Иисус сэсь локтiс, сэки синтöммез, мунiкö Сы сьöрö, горöтчисö и шуисö: «Милуйтчы миян вылö, зонö Давидовлöн!»
28. Кöр жö Сiя пырис керкуö, сы пора воисö Сы дынö нiя синтöммез, и шуö нылö Иисус: «Веруйтатö я тiйö, что Ме верма эсiйö керны?» Нiя шуöны Сылö: «Веруйтамö, Енö!»

29. Сэки Сiя сибöтчис ны син дынö, шуис: «Кыдзи тiйö веруйтатö, ась сiдз лоас».

30. И оссисö нылöн синнэз. И вель öддьöн тшöктiс нылö Иисус: «Видзöтö, медбы некин эз тöд».

31. А нiя петiсö, висьталiсö Сiйö быд муöт сiйö.

32. Кöр петтöннис вайöтiсö Сы дынö кывтöм мортöс, кульöн видзöм.

33. И вашöтiс кульсö, кывтöм сёрнитiс. И йöз дивитчис, шуис: некöр сiйö абу адззылöм Израильöн.

34. Фарисейез жö шуисö: «Сiя вашöтö князь куллезöн».

35. И пыр мунiс Иисус гöрöд и повосттэзсö, и велöтö ны синагогын, и проповедуйтö Евангелие царствалöн, и веськöтiс быйкöп висьöмсö йöззэзын.

36. Видзöтiс жö йöззэзсö, милуйтчис ны вылын, что нiя мыдзисö и лэдзалöм, кыдзи баляэз пастырьтöм.
37. Сэки шуö аслас велöтчиссезлö, уна убö вундан, вундiссез жö етша.

38. И сэки кевмасö вундан кöзяинлö, медбы ыстiс вундiссез аслас вундан вылö.

ЮР ДАСÖТ

1. И корис дас кык велöтчиссезсö, сетiс власть нылö нечистöй духхез вылын, медбы вашöтны нiйö, и веськöтны быдся недуг, и быдся висьöм.

2. Дас кык жö Апостоллöн ниммез сiя эмöсь: öтiкöт Симöн, кöдiя шусьö Петыр, и Андрей вон сылöн; Иаков Зеведейлöн и Иоан вон сылöн;

3. Филип и Варфоломей, Фома и Матфей мытарь; Иакöв Алфейлöн и Леввей, шуöм Фадейöн;

4. Симон Кананит и Иуда Искориотскöй, кöдiя и индiс сiйö.

5. Нiйö дас кык ыстiс Иисус и тшöктiс нылö шуикö: «Язычниккез дынö эдö мунö, и Самарянскöй горöдö эдö пырö.

6. А мунö öшöм баляэз дынö, горт Израильлöн.

7. И кытчö мунатö, висьталö шуикö: воис Царствö небеснöй.

8. Висьöммезсö веськöтö, прокаженнöйезсö сöстöмтö, кулöммезсö ловзьöтö, куллезсö вашöтö; весь босьтiтö, весь и сеталö.

9. Эд босьтö сьöраныт не золото, не сребро, не медь тiян йыэз бердын, 
10. Не сумаэзсö туй вылö, не кык паськöм, не сапöггезсö, не бедьсö. Ибö уджалiсь вермас вердчыны.
11. Кутшöм бы тiйö гöрöдö эд пырö или повостö, тöдö, кин сы пытшкын достойнöй, и сэтöн кольччö, кытчöдз одö петö.

12. А пырикö керкуö висьталö сылö: мир тэят керкулö.

13. Кыдзи керку лоас достойнöй, мир тiян ась воас сы вылö; а кыдзи эз ло достойнöй, мир тiянлö ась бергöтчас.

14. А кыдзи кин оз лэдз тiянöс, и оз кывзö кыввез тiянлiсь, петiкö сы гортiсь али сы гöрöдiсь пыркöтö пыль тiян коксянь.

15. Истиннö шуа тiянлö, Содомскöй и Гоморскöй мулö кокниджык лоас судитчöм лунын, нежö городлö сылö.

16. То Ме ыста тiянöс, кыдзи баляэзсö кöин коласö. И сiдз лоö мудрöйез, кыдзи змейез, и абу лöгöсь, кыдзи дыдiэз.

17. Бережитчö морттэзсянь, ибö нiя лоасö тiянöс сетны судö и ас синагогаэзын пондасö тiянöс вартлыны.

18. Индöтасö тiянöс владыкаэз и царрез дынö Ме понда свдетельствоö ны одзын и язычниккез одзын.

19. Кöр жö пондасö сетны тiянöс, эд тöждö, кыдз и мый шуны, ибö сы пора сетчас тiянлö, мый висьтавны.

20. Ибö не тiйö пондатö висьтавны, но лов тiян Айлöн пондас тiянын шуны.
21. Сетасö жö смертö вон вонöс, и ай зонöс, и чеччасö челядьыс айез вылö и нiйö виясö.

22. И лоатö нелюбимöйез быдöннымсянь Меям ним понда; терпитöмыс жö понöдзыс вежа лоас.

23. Кöр жö пондасö вашöтны тiянöс öт гöрöдын, пышшö мöдiкö. Ибö истиннö тiянлö шуа: эд ештö веститны гöрöддэз израильскöй, кыдз зон мортлöн локтас.

24. Велöтчись абу вылынжык велöтчись киндза, и слуга абу вылынжык ас господин киндза.

25. Тырмас велöтчисьлö, медбы сiя вöлi, кыдз сылöн велöтiсь, и раблö, медбы сiя вöлi, кыдз сылöн господин. Кыдзи кöзяинöс гортлöн Веельзеулöн шуисö, то не öддьöнжык домашнёйезсö сылöн.

26. Сы сьöртi эдö полö ныись; ибö нем абу тайнöй, медбы сiя оз явитчис, и тайнöй, медбы эз вöв тöдöм.

27. Сiя, мый Ме тiянлö шуа пемытöн, висьталö югытöн, и сiя, мый висьтасьöны тiянлö пельö, горöтчö крышка вылын.

28. И эдö полö вийиссезiсь тiянöс; оз вермы вийны лов, а полö öддьöнжык сiйö, кин вермö и лов тiян, и ас тiянсö погубитны гееннаын.
29.  Ог я вузасьöны кык учöтжык кайез öт ассарийöн? И öтiк оз усь му вылö тiян Айтöг.

30. И юрси тiян юр вылын быйкöп лыддьöма.

31. Эдö полö: тiйö уна кайез киндза донажык.

32. И сы сьöртi быдöнныс, кин тöдö менö морттэз одзын, тöдöмöн кера и Ме Меям Ай одзын, кöдiя енвевтын.

33. А кин суськисяс Ме дынiсь морттэз одзын, суськися сы дынсянь и Ме Меям Ай одзын, кöдiя енвевтын.

34. Эдö думайтö, что Ме вои мир вайны му вылö. Вои Ме не мир вайны, но война.

35. Ибö Ме вои янсöтны мортöс айкöт сылöн и ныв мамкöт сылöн, и кенакöс анькöт сылöн.

36. И враггез мортлö домашнöйез сылöн.

37. Кöдiя любитö айöс или мамöс öддьöнжык Ме киндза, абу Меям, и кöдiя любтö зонöс или нылöс унажык ме киндза, абу Меям.
38. И кöдiя оз босьт перна ассис и Ме сьöрö оз мун, абу Меям.

39. Бережитiсь ас лов öштас сiйö, а кöдiя öштас лов ассис Ме пондасим, адззас сiйö.
40. Босьтiсь тiянöс Менö босьтö, а босьтiсь Менö босьтö ыстöмсö Менö.

41. Босьтiсь пророккез пророк нимöн, босьтас пророческöй мед, а босьтiсь праведникöс праведник нимö, босьтас мед праведническöй.

42. И кин юкталас öтiкö нiйö учöттэзiсь тольконö кöдзыт ва бекöрöн велöтчись нимö, истиннö тiянлö шуа, оз öшты ас наградаöс».

ЮР ДАС ÖТIКÖТ

1. Кöр дугдiс Иисус велöтны дас кык ассис велöтчиссезöс, мунiс сэтiсь велöтны и висьтавны ны гöрöддэзын.

2. Иоан жö кылiс тюрьмаын уджжез йылiсь Кристослöн, ыстiс кыкöс ас велöтчиссезсис.

3. И шуис сэк Сылö: «Тэ я сiя воись, или виччисьны мöдiкöс миянлö?»

4. Иисус висьталiс нылö: «Мунö, шуöте Иоанлö, мый кылатö и адззылатö:

5. Синтöммез адззöны, чотöммез ветлöтöны, кулöммез ловзьöны, и нищöйезлö Евангелие висьталöны.
6. И бур сiя, не соблазнитчасö Ме понда».

7. Ны мунiк бöрын пондiс Иисус шуны йöзлö Иоан йылiсь: «Мый видзöтны ветлiтö пустыняö? Бедь я тöлöн бергöтöм?

8. Мый жö тiйö ветлiтö видзöтны? Мортöс я дорогöй паськöмöн пасьтöтöмö? Новйиссез дорогöй паськöммезсö олöны царскöй чертоггезын.

9. Мый жö тiйö ветлiтö видзöтны? Пророкöс? Сiдз, тiянлö Ме шуа, и ыджытжык пророкöс.

10. Ибö сiя самöй эм, кöдыс понда гижöтын висьталöм: «То Ме ыста Ассим юöр видзисьсö Тэ одзат, кöдiя заптас туй Тэит Тэ пондат.

11. Истиннöй Тiянлö шуа: чужöмсис иннезсянь ыджытжык абу Иоан пыртiсь киндза; но учöтжык небеснöй царстваын сы киндза ыджытжык.

12. Луннэзсянь Иоан Пыртiсьлöн öнöдз царствö небеснöй могöн босьтасьö, и бур кошшиссез босьтöны сiйö.
13. Ибö быдöс пророккез и закон Иоанöдз висьталiсö.

14. И кыдзи жö гажалатö тöдны: сiя эм Илия, кöдылö колö локны.

15. Кöдылöн эмöсь пеллез кывны, ась кылас.

16. Но кинлö верстайта Ме увтыр сiя?  И сэтшöм жö сiя, кыдз челяддез, кöдiя орсöны öтöрын и китсалöны ассис товарищщезсö 

17. И шуöны: мийö орсiмö тiянлö свирель вылын, и тiйö эдö йöктö; мийö сьылiмö тiян понда норасьöм сьылöм, и тiйö эдö бöрдiтö.

18. Ибö воис Иоан, оз сёй, оз ю; и шуöны: сы пытшкын куль.

19. Воис Зон  мортсянь чужöм, сёйö, юö; и шуöны: то морт, кöдiя любитö сёйны и юны, тöдчö мытаррез и грешниккезкöт. Но челяддез вежöра сетiсö сылö правдаэз».

20. Сэки пондiс гöрöддэз видны, кöдыын унажык явитöм вöлi вын сылöн, сы понда, нiя эз каитчö.
21. «Горё тэныт, Коразин! Горё тэныт Вифсайда! Ибö кыдзи бы Тирын и Сидонын вöлiсö явитöм вын сылöн, мыччалöм тiянын, важын  бы ужö нiя умöль паськöмын и пöимын каитчисö.
22. Нельте висьтала тiянлö: Тирлö и Сидонлö долытжык лоас суд лунын, нежö тiянлö.
23. И тэ, Капернаум, лэбтiсин енвевтöдз, адöдз усян; ибö кыдз бы Содомын явитöм вöлi выннэз, керöм тэ вылат, сiя колис бы талуння лунöдз.

24. Нельте висьтала тiянлö: Содомскöй мулö долытжык лоас суд лунын, нежö тэныт».

25. Сы пора шуикö Иисус висьталiс: «Ошка Тэнö, Айö, Енö енвевтлöн и мулöн, и чтö суськин Тэ сiйö тöдiссез и мывкыдаэзсянь, и явитiн сiйö кагаэзлö.

26. Сiдз, Айö! Ибö сэтшöм воля Тэнат.

27. Быдöс сетöм Меным Менам Айöн, и некин оз тöд Зонöс Айö киндза, и кинлö зон явитны гажалас.

28. Локтö Ме дынö, быйкöп уджалiссез и сьöктöтöммез, и Ме тiянöс шоччöта.

29. Босьтö Меям сьöктöтöм ас вылат, и велöтчö Ме дынсянь, ибö Ме бур, и рам сьöлöмöн; и адззатö тiйö шоччисьöм тiян ловвезлö.

30. Ибö бур Меям сьöктöтöм и удж Менам кокни».

ЮР КЫК ДАС КÖКЬЯМЫСÖТ

1. Суббöта жö бöрын югдан дорас первöй лунö недельлöн, локтiсö Магдалин Мария и мöдiк Мария видзöтны грöбöс.

2. И вöлi ыджыт му зэгöтчöм; ибö Ангел Енлöн лэдзчис Енвевтсянь, воис, быгыльтiс из ыбöссянь грöблöн, и пукалiс сы вылын.

3. Чужöм сылöн вöлi, кыдз вирдалан, и паськöм сылöн чочкöм, кыдз лым.

4. Полöмсянь жö сылöн зэгöтчисö караульниккез, и вöлiсö кыдз кулöммез.

5. Висьталiс жö ангел, шуис иннезлö: эдö полö тiйö, ибö тöда, якö Иисусöс, перна вылö öшöтöмöс, кошшатö.

6. Абу татöн, Сiя ловзис, кыдз висьталiс; локтö, пешлöте места, кытöн куйлiс Ен.

7. И мунö, чожажык висьталö Сы велöтчиссезлö, што Сiя ловзис кулöммезсис, и панöвтас тiянöс Галилеяын, сэтöн Сiйö адззатö, ме тiянлö висьтала.

8. Нiя петiсö тэрмасьöмöн грöбись, полöм и ыджыт гажöтчöмкöт котöртiсö висьтавны Сы велöтчиссезлö. Кöр жö мунiсö висьтавны Сы велöтчиссезлö, 

9. Сэк Иисус панöвтiс нiйö и висьталiс: «Гажöтчö!» Нiя сибöтчисö, кутчасисö Сы коккез бердö и юрбытiсö Сылö.
10. Сэки шуö нылö Иисус: «Эдö повзьö! Мунö, висьталö менам воннэзлö, медбы и нiя мунiсö Галилеяö, сэтöн нiя менö адззасö».

11. Кöр жö нiя мунiсö, сэк кутшöммезкö караульниккезiсь воисö городö, висьталiсö аркирейезлö быдöс, мый лоис.

12. И нiя локтiсö пöриссезкöт и керисö совет, уна деньга сетiсö воиннэзлö, 

13. Шуикö «Висьталö, што велöтчиссез Сылöн ойнас локтiсö и гусялiсö Сiйö, кöр мийö узимö.

14. И кыдзи сiйö кылас игöмон, мийö байкайтам сiйö, и тiянöс бедаись петкöтам».

15. Нiя босьтiсö деньгаэз, керисö кыдз велöтöмöсь вöлiсö, и юöр сiя новйöтчис Иудейез коласаныс öнi лунöдз.

16. Дас öтiк велöтчиссез жö мунiсö Галилеяö, керöс вылö, кытчö тшöктiс нылö Иисус.

17. И адззикö Сiйö юрбытiсö Сылö, а мукöддэз сумневайтчисö.

18. И матö локтiс Иисус, висьталiс нылö: «Меным сетöм быдся власть енвевтын и му вылын.

19.  И сы сьöртi мунö, велöтö быд отиррез пыртiкö нiйö ним понда Айлöн, и Зонлöн, и Вежа Ловлöн, 
20. Велöтiкö нiйö видзны быйкöп, мый Ме тшöктi тiянлö, и што Ме тiянкöт быд лун этöм век олан понöдзыс».

Аминь.
